
Aappariilertarneq aappariigunnaartarnerlu pillugit Kalaallit Nunaannut 
nalunaarutip allanngortinneqarneranut nalunaarut 

 
§ 1 

 
Aappariilertarneq aappariigunnaartarnerlu pillugit Kalaallit Nunaannut nalunaarummi nr. 578-imi 
21. juni 1996-imeersumi imatut allannguisoqarpoq:  
 

1. Aallaqqaasiut imatut oqaasertaqassaaq: 
   >>Aappariilertarneq aappariigunnaartarnerlu pillugit inatsisip Kalaallit Nunaannut 
atortuulersinneqarnissaanik peqqussummi nr. 307-imi 14. maj 1993-imeersumi § 11, § 18, imm. 3 
aamma § 36, imm. 2 aamma nalunaarsukkamik inooqatigiinneq il.il. pillugu inatsisip 
allanngortinneqarneranik inatsisip Kalaallit Nunaannut atortuulersinneqarneranik peqqussummi nr. 
375-imi, 15. maj 2009-imeersumi § 2, imm. 3 aamma 4, aamma § 5, imm. 1 naapertorlugit 
aalajangersarneqarpoq:<< 
 

2. Kapitali 7 imatut oqaasertaqarpoq:  
 

>>Kapitali 7 
 

Nalunaarsukkamik inooqatigiit aamma nalunaarsukkamik inooqatigiinneq 
 

   § 40. Malittarisassat nalunaarummiittut nalunaarsukkamik inooqatigiilernermi 
inooqatigiikkunnaarnermilu taamatulli atuutissapput, § 18, § 30, imm. 2 aamma § 34, imm. 3 
eqqaassanngikkaanni. 
 
   § 41. Aappaasumut, danskisut innuttaassuseqanngitsumut, katissinnaanermut uppernarsaat, tak. § 
13, aatsaat sananeqartassaaq, pineqartoq akuerisamik Kalaallit Nunaanni najugaqarpat. 
Katissinnaanermut uppernarsaasiortartussaatitaasup piumasarisinnaavaa pineqartup Kalaallit 
Nunaanni akuerisamik najugaqarnini uppernarsassagaa.  
 
   § 42. Katissimanermut uppernarsaat, tak. § 31, inooqatigiinnermut uppernarsaammik 
taaneqartassaaq.  
 
   § 43. Siornatigut katisimareersimasoq pillugu malittarisassat nalunaarsukkamik 
inooqateqareersimasumut taamatulli atuutissapput.   
 
   § 44. Nalunaarsukkamik inooqatigiinneq il.il. pillugit inatsisip allanngortinneqarneranik inatsisip 
Kalaallit Nunaannut atortuulersinneqarneranik peqqussummi § 2, imm. 3 naapertorlugu Hollandimi 
innuttaaneq danskisut innuttaanermut naligitinneqassaaq, aamma Hollandimi najugaqarneq Kalaallit 
Nunaanni imaluunniit Danmarkimi najugaqarnermut naligitinneqassaaq. 
 
   § 45. Nalunaarsukkamik inooqatigiilerneq Kalaallit Nunaanni pisimappat, averusernissamut 
avinnissamulluunniit § 39 apeqqutaatinnagu akuersissuteqartoqarsinnaavoq, aappariit 
arlaannaalluunniit nunami, nalunaarsukkamik inooqatigiinneq il.il. pillugit inatsisip 



allanngortinneqarneranik inatsisip Kalaallit Nunaannut atortuulersinneqarneranik peqqussummi § 2, 
imm. 3-mut ilaatinneqartumi, najugaqanngippat.  
   Imm. 2. § 39, imm. 2 nalunaarsukkamik inooqatigiinnermik atorunnaarsitsinermut 
atuutissanngilaq, aappariit marluullutik Savalimmiuni Danmarkimiluunniit najugaqarpata.<< 
 

§ 2 
 

   Nalunaarut atortuulerpoq ulloq 1. juni 2009. 
 

Inatsiseqarnermut ministeri, ulloq 28. maj 2009 
 

/Lars Thøgersen 


